
	Forord

	Eg tok boka og åt henne.[1]




	
	Openberringa 10,10






Eg møtte Johannes’ openberring for fyrste gong som femtenåring. Eg var ny bibellesar og hadde fått ein svart bibel med gullsnitt av syster mi og forloveden hennar. Eg opna boka med ærefrykt. Var nøye med å lesa kvart einaste ord.

Eg slukte Openberringa. Ikkje alt på ein gong, men bit for bit. Og opp frå sidene steig det ukjende bilete. Det var som ein film som gjekk inni meg, eller som ein stor flanellograf der figurar kom inn på tavla, stod ei stund og vart borte att.

Somme av bileta var uforståelege, andre kjende eg att. Det var bilete av Jesus som eg kjende frå evangelia: det nyfødde barnet og Guds lam. Men òg bilete som opna for noko nytt: at Jesus er den fyrste og den siste, at han er ein sigrande ryttar som rir fram gjennom verda, at han er eit lite barn på flukt.

Sidan har eg halde fram med å lesa. Eg har drive med nærlesing av Openberringa i tjuefem år. Av og til på norsk, for det meste på gresk, språket som Johannes brukte, der han sat på øya Patmos. Nokre fåe stader har eg sjølv omsett bibelsitata til norsk, men for det meste følgjer dei Bibel 2011.

Eg har gjennom åra samla ein bunke med handskrivne notat. Lappar med tankar som eg har fått under lesinga. Brådjupe innsikter som har opna seg for meg. For det er slik boka kan verke på ein ny lesar: Ho opnar seg.

Eg vil formidle kva som har oppstått i møtet mellom teksta og meg. For Openberringa studerer sjølv den som les henne. Ho går inn i ei alvorleg samtale med lesaren og spør: Kvifor lever du slik?

Oppgåva mi er ikkje å fortelja kva andre lesarar har sett, til andre tider og på andre stader. Oppgåva mi er å gje vidare det eg har sett – her eg lever, i denne delen av verda, i denne stunda i historia, og med min personlege bakgrunn. Det kan ingen andre gjera på same måten.

Denne boka er difor ingen gjennomgang av heile Openberringa. Det er mange tekster i boka som eg ikkje tek opp. Men eg tek fram nokre bilete som grip meg sterkt. Bilete som eg tenkjer andre òg vil ha glede av å sjå.

Tekstene blir til ein spegel der eg ser meg sjølv og den tida eg lever i. Eg går frå kapittel til kapittel og ser stadig nye bilete av meg sjølv og mi tid. Og bileta hjelper meg å grunne over korleis eg innrettar livet mitt.

Nokre lesarar ville kanskje ønskje at eg skreiv meir om det som hende på Johannes si tid. Eller at eg skreiv meir om det som skal skje i framtida. Utfordringa er å bli med inn i landskapet midt imellom, inn i vår eiga samtid.

Opp frå lesinga stig det bilete av verda slik som vi ser henne. Av det som vi er redde for. Om hundre år kjem òg folk til å lesa boka. Men da vil andre bilete stige fram. Av utfordringar og hendingar som vi ikkje ser i dag.

Det finst bøker om Openberringa der alt er klårt og lett å forstå. Der lesaren kan lene seg roleg attende og seia: Nå skjønar eg alt. Som ikkje etterlèt lesaren med ei kjensle av uro. Denne boka er ikkje ei av dei. For Openberringa vil riste i oss. Ho vil dengje likesæla ut av oss, så vi ser verda omkring oss med nye auge.

Openberringa sjølv lærer oss korleis ho kan lesast: Ho kan etast, lik den vesle boka i kapittel 10. Vi kan tygge henne bit for bit. Ikkje heile om gongen, men i småe stykke som ein gomlar på lenge. Lik ein god matrett vil boka da gje frå seg meir og meir smak.

Heilt til vi kjenner ho svir i magen vår. Fyrst da har ho nådd målet sitt: For Openberringa vil at det skal svi. Ho vil gjera oss urolege. Ho vil vi skal riste fortvila på hovudet over det vi ser rundt oss. Så vi søkjer hovudpersonen, som er Kristus.

Hans Johan Sagrusten,

Lom prestegard, mai 2022


Prolog: Johannes på Patmos

Vi er til stades i huset til Johannes. Vi ser folk sitja tett i tett, dei eldste på benker langsmed veggene, dei yngre på teppe på golvet. Dei har samla seg her, i huset til den gamle apostelen, for å høyre på boka hans. Sjølv sit han i bakgrunnen. Munnen hans krusar seg i eit lite smil. Det er deira tid nå.

Ei ung kvinne reiser seg. Frå skåpet på veggen hentar ho fram ei tjukk bok. Ho legg boka på den spinkle lesepulten og løyser skinnreima som held permane saman. Det knitrar i papyrus når ho blar seg fram til den rette sida. Ho flytter seg litt til sides, så ljoset frå oljelampa på veggen bak henne fell over sidene i boka.

Så byrjar ho å lesa. Halvt lesande, halvt syngjande seier ho fram dei kjende orda. Evangeliet, som dei seier. Orda som den gamle apostelen dikterte for disiplane sine. Som skaper bilete inne i dei som høyrer på. Bilete der Kristus stig fram for dei. Der dei ser han for seg – som Ordet frå Gud, som det truverdige vitnet.

Med auga lukka lyttar dei. I sitt indre følgjer dei Kristus der han går. Til eit bryllaup i Kana, til ei nattleg samtale med rådsherren Nikodemus, til ein brønn under sola i Samaria, til bogegangane ved Betesda-dammen. Og sidan opp mot Jerusalem. Rynka mellom augebryna deira blir djupare medan dei lever seg inn i orda. Ord om soldatar med stokkar og faklar, ord om krossfesting og død.

Da ho lukkar boka, møter ho blikket frå apostelen. «Sæl er du som les opp», seier den gamle. Så flytter han blikket til dei mange som sit langsmed veggene. «Og sæle er de som høyrer på.» Og til dei unge som sit tett i tett på golvet: «Og de som held fast på det som står skrive.» Så lèt han auga att og seier, som om det var eit ekko frå ei anna tid: «For tida er nær» (Op 1,3).

I dette miljøet blir Openberringa til. Rundt den gamle apostelen samlar det seg ein krins av disiplar. Dei skriv ned det den gamle fortel. For tida er knapp. Ikkje berre er apostelen gammal nå. Han er òg utsett for fare. Romarane har lenge sett med skepsis på aktiviteten rundt han. Nokre stader er det farleg å eige eit eksemplar av evangeliet hans. Ordet og Vitnemålet, som han kallar det.

Ikkje lenge etterpå blir frykta deira sann. Den gamle blir henta tidleg ein morgon. Romerske soldatar fører han ned til hamna og dyttar han ut i ein båt. Berre eit par av dei næraste medarbeidarane får bli med. Dei raskar med seg det dei trur han vil trenge. Klede og kokekar, og nokre teppe til å sova på.

«Og så papyrusen», seier ein av dei. Han faldar saman bunken med papyrus og småspring mot hamna. Morgondisen ligg enno over Efesos da romarane dreg landgangen inn og skyv båten ifrå. Eit nytt kapittel startar i livet til Johannes. Eit kapittel som skal bli det siste. Før folk har stått opp, er båten langt frå land. Den gamle mannen blir ført sørover langsmed kysten. Keisar Domitian har forvist folk til øyar før. Nå stemner båten mot den bratte klippeøya Patmos.


Innleiing

Spegelen

 

 




	OPENBERRINGA 1

	Det du får sjå, skal du skriva ned i ei bok og senda til dei sju forsamlingane (vers 11).








 

 

 

I dag er Openberringa ei lukka bok for mange. Noko som er eit paradoks, sidan tittelen seier det motsette. For ordet «openberring» fortel om noko som blir avdekka framfor auga våre. Og boka hjelper oss å sjå. Ho er som ein stor hall med speglar som vi vandrar gjennom. Og i speglane ser vi vår eiga tid. Vi ser både klimakrisa, flyktningkrisa og krisa i den kristne kyrkja. Vi ser ateisme og sekularisering. Vi ser individualisme og kyrkjeflukt. Og vi ser naturen som endrar seg. For to tusen år sidan verka syna til Johannes som urealistiske framtidsvisjonar. I dag minner dei om vår eiga samtid. Kva gjer vi med dei gamle orda?



 

 

 




	Å sjå alt som nytt

	Sjå, eg gjer alle ting nye!




	
	Openberringa 21,5






Ein mann i sekstiåra knyter hendene i begeistring. Han tek småe hopp av glede, som eit lite barn. Han prøver å halde hiksta av glede inni seg. Men tårene pressar på. Han ser på fargane rundt seg, på trea, på blomane. Han ser på dei fargerike ballongane dei har hengt opp. Og han ser på familien sin, som har gjeve han denne gåva. Den som får han til å sjå alt på nytt. Kona hans skundar seg fram og klemmer han. Han lèt tårane strøyme og hikstar fram eit «takk».

Ein gut på sytten år går med open munn mot verandadøra. Han lyfter armen og peikar mot den fargesprakande solnedgangen. Armen hans skjelv. Han snur hovudet mot familien sin, som står bak han, og seier med ei stemme som er tjukk av gråt: «Er det verkeleg dette de andre ser?» Så snur han seg mot solnedgangen att, og blir overvelda av fargane som fløymer mot han. Han held hendene over munnen og greier ikkje å seia noko.

Ein gut på ti år står på terrassen saman med familien sin. Han tek på seg eit par briller. Så blir han ståande som forsteina. Munnen opnar seg svakt, som om han skal til å stille eit spørsmål. Han ser og ser. Det går fem sekund, det går ti. Så byrjar munnvikene hans å vri seg nedover. Han snur seg og omfamnar faren som står like bak han. «Fungerer dei?» spør faren. Og guten berre nikkar, djupt inne i famntaket hans, medan han græt stilt.

På internett ligg det mange slike videoar. Dei viser folk som har vore fargeblinde heile livet. Dei fleste er gutar og menn. I videoane får dei prøve eit par briller for fargeblinde. Brillene gjer at dei endeleg ser fargane slik dei verkeleg er. Videoane er svært gripande. Før har fargane sett uklåre ut. Men nå får dei sjå klåre fargar som dei aldri har sett før. For fyrste gong ser dei alt slik det verkeleg er.

Dei har trudd at dei kjende fargane. Dei har lært seg teknikkar for å skilje mellom raudt og grønt, blått og lilla. Men dei har berre sett småe nyansar. Aldri hadde dei trudd at forskjellane var så store. At skilnaden mellom raudt og grønt er så skrikande. At lilla skil seg så tydeleg frå blått. At det finst ulike nyansar av grønt. At skogen ikkje er éi masse, men har eit uendeleg rikt fargespel i tonar av grønt.

Straks dei får på seg brillene, endrar alt seg. Dei blir fyrst stille, eller dei bryt ut: «Å, Herre Gud!» Nokre gøymer andletet i hendene. Dei fleste byrjar å gråte. Dei har sitt livs sterkaste sanseoppleving. Så seier dei:

«Er dette den verkelege verda?»

«Er det verkeleg slik fargane ser ut?»

«Er dette det alle andre ser?»

«Fargane er så levande», seier dei. «Det er så vakkert!» Og dei ser menneska rundt seg. Born og ektefelle trer fram i eit nytt ljos. Farga på auga deira, på håret og huda – alt er nytt. Det mest gripande er mødrer som bøyer seg ned for å sjå farga på auga til borna sine, og som bryt ut i stille gråt.

«Men har du ikkje sett alt dette før?» spør familien. «Jo. Men ikkje slik som dette», seier dei. Før låg det eit filter over alt. Men nå ser dei alt slik det verkeleg er. Dei har sett trea og blomane før. Dei har sett solnedgangen før. Dei har sett borna sine og ektefellen sin. Likevel er alt nytt – for dei.

Brillene skaper ein revolusjon i måten dei ser verda på: Dei skjønar at det finst mykje meir enn det dei trudde. Noko djupare og sterkare enn det dei hittil har sett. Det er framleis denne verda dei ser. Men dei lærer at det er meir å oppdage. Det var ikkje verda omkring dei som mangla fargar. Det var deira evne til å oppfatte fargane som var mangelfull. Brillene endrar ikkje korleis verda verkeleg er. Dei retter opp den manglande evna deira til å oppfatte denne vakre verda.

Brillene har òg ein effekt på dei som står omkring. Blant familie og vener blir det sådd ein grunnleggjande tvil: Er det sikkert at dei sjølve oppfattar verda slik ho verkeleg er? Tenk om heller ikkje dei ser fargane ordentleg? Tenk om det finst noko meir? Noko som dei andre ser, men ikkje dei? Erfaringa er overveldande.

Dette er eit ufullkome bilete på kva vi høyrer om i Openberringa. Johannes har sett alt mange gonger før. Han trudde han kjende nyansane omkring seg. Han har sett havet og himmelen, trea og skogen. Likevel har han ikkje sett dei i den glansen som dei har nå. Han trudde han såg verda slik ho verkeleg var. Men det finst så uendeleg mykje meir.

Han blir som eit barn. Han går rundt og berre ser og ser. Over førti gonger står orda «Og eg såg». Tjuefem gonger står ordet «Sjå!» – som om han går og peikar. Og fem gonger står orda saman: «Og eg såg – og sjå!»[2] Visjon etter visjon opnar seg framfor auga hans. Om han ser det inni eller utanfor seg, veit vi ikkje.

Var det slik Adam og Eva gjekk rundt og såg, den fyrste dagen i Eden? Gjekk dei omkring og berre peika, heldt handa framfor munnen og sa: «Sjå»? Vi har ein eldgammal lengsel som vi kjenner att når vi ser videoane av dei fargeblinde: ein lengsel etter å sjå alt som nytt. Er det Eden vi lengtar attende til?

Det var denne opplevinga vi hadde som born, men som vi ikkje hugsar lenger: opplevinga av å sjå alt for fyrste gong. Opplevinga av å smake og lukte alt som nytt. Ho ligg djupt i oss ein stad. Difor lengtar vi etter å koma attende dit. Etter at alt skal bli nytt. At fargane skal bli sterkare. At livet skal få ein ny og klårare dimensjon. At allting skal opne seg, som diktaren Olav H. Hauge skriv om, i det som vart kåra til det beste norske diktet i det førre hundreåret:

DET ER DEN DRAUMEN

Det er den draumen me ber på

at noko vedunderleg skal skje,

at det må skje –

at tidi skal opna seg

at hjarta skal opna seg

at dører skal opna seg

at berget skal opna seg

at kjeldor skal springa –

at draumen skal opna seg,

at me ei morgonstund skal glida inn

på ein våg me ikkje har visst um.[3]

Dette er det Openberringa handlar om. At alt skal opne seg. At vi skal sjå det på ein ny måte. At vi skal gå storøygde omkring og berre sjå og sjå. Lik Adam og Eva. Lik Johannes på Patmos. Lik nyfødde menneske på vår eiga øy, på vår eigen stad der vi lever livet vårt.

Som den jorda vi bur på. I Openberringa ser Johannes ei ny jord. Likevel håpar vi at det er den gamle – at nokon har rørt ved henne og gjort henne ny. For vi er så glade i denne jorda. Ho rører oss til tårar med solnedgangane sine. Ho grip oss med blanke sjøar om sommarkveldane. Ho forundrar oss når ho lagar roser i frosten på glasrutene våre, når dyr står i skogkanten og ser på oss. Ho får oss til å tenkje på Gud, når ho viser oss det himmelblanke blikket til eit spedbarn.

Vi synest det er vondt å sjå at ho blir øydelagd. Vi krympar oss når vi ser menneske som lid. Når dyr er vikla inn i plastavfall. Når krigar øydelegg henne. Vi lengtar etter å få sjå jorda med nye auge. At alt det gamle kan bli nytt. Da kan vi kanskje lære å ta betre vare på henne.




	Ei bok som opnar seg

	Sjå, eg har sett framfor deg ei opna dør.




	
	Openberringa 3,8






Openberringa er ei lukka bok for mange. Det er den boka i Bibelen som dei aldri les. Boka som har skremt dei mest da dei var born. Som gav råstoff til profetiar som aldri slo til. Boka som alltid skuffa dei. Men Openberringa er eigentleg full av forventing. Ei forventing om ei betre framtid.

Ho er kjend for å vera vanskeleg. Men alle kan forstå bileta i henne. Dei fleste er henta frå naturen. Boka skildrar alt det vakre som menneska har sett rundt seg til alle tider: Her er hestar og ørner, plantar og tre, snø og eld. Her er elvar og hav, strand og fjell, her er regnbogen og himmelen, sola og stjernene.

Vi skjønar straks kva som er vonde bilete: Det er udyr med mange hovud og horn. Og vi skjønar godt kva som er gode bilete: Det er englar og himmelske vesen. Og det er synet av Lammet, som er eit kodenamn for Jesus. Det vakraste biletet er av ein by der det aldri blir natt. Ein by der Gud sjølv er midtpunktet. Ein by der ingen er åleine, der tårene blir tørka og menneska er saman i Guds nærvær.

Det er heile tida noko som opnar seg. Ordet for å opne er brukt heile tjuefem gonger i boka. Dører opnar seg, og bøker blir opna. Til sist er det vegen til livsens tre som blir opna, den vegen som har vore stengd så lenge menneska kan hugse.[4] Det som stengde, blir teke bort.

Også Johannes opnar seg for det som blir vist han. Det er som om auga hans må venne seg til alt dette nye. Og vi legg merke til at språket hans er så enkelt, det enklaste i heile Bibelen. Det er nesten barnleg mange stader. For Johannes ser alt som eit barn, som om han var nyfødd på den nye jorda. Og det er han jo.

Det er som om Gud sjølv leier Johannes med handa gjennom denne nye verda. Det minner om det Jesus gjer med fingeren til tvilaren Tomas på det berømte måleriet av Caravaggio. Han fører fingeren hans rett mot såret i sida si. Han lèt Tomas kjenne med si eiga hand: «Sjå her – kjenn her!» Og det minner om det vakre kommunikasjonsunderet eg såg utspela seg i ei falleferdig kyrkje på Cuba:

I ei kyrkje for døvblinde sat dei to og to i benkene: Dei som verken kunne høyre eller sjå, sat saman med hjelparane sine. Dei sat vende mot kvarandre, og hender gjorde teikn i hender. Hjelparane høyrde orda som talaren sa, og i lynande fart vart orda til teikn i hendene til den andre. Ord vart til rørsler, hender fletta seg saman, i eit språk som var uforståeleg for oss. Ingen lydar kunne høyrast, utanom lyden av hud som møtte hud. Men ut av rørslene steig det meining for dei som sat der. Eg såg det sjølv, og eg gløymer det aldri.

Kanskje er det slik Gud ser oss: Vi er døve og blinde, utan evne til å sanse det Gud gjer omkring oss. Vi høyrer ikkje når han talar, vi ser ikkje når han gjer teikn til oss. Men det finst nokre som høyrer og ser. Dei evnar å tolke Guds røyst; vi kallar dei profetar og sjåarar. Johannes var ein av dei. I denne boka prøver han å gjera teikn til oss. Han formar teikn i hendene våre som vi skal ta imot.

Er det slik vi skal lesa boka: som hjelpande teikn til døvblinde? Johannes er hjelparen vår – han fortel kva han høyrer og ser; han formar enkle teikn til oss. Johannes er sjølv ein som må skjøna teikna, før han kan vise dei til oss. Teikna framfor han er ukjende og nye. Men han prøver å skildre dei med så enkle og direkte ord som han kan: «Eg såg», seier han. Så skriv han kva han såg.

Johannes overlèt tolkinga av teikna til oss. Han gjev oss nesten ingen hint om kva teikna skal tyde. Han berre fortel kva han ser. Så overlèt han tolkinga til oss. Og til alle som har lese boka hans gjennom historia. Difor er mange av skildringane i boka så opne. Og difor er mange av tolkingane boka har fått gjennom hundreåra, så underlege.

Det sterkaste i boka er alt som ikkje skal finnast meir, skriv Maria Kjos Fonn:

Det er ikke beskrivelsene av Guds trone av gull som gjør sterkest inntrykk i Åpenbaringen. Heller ikke beskrivelsen av Paradiset som det nye Jerusalem, som er bygget av rent gull. Snarere er det beskrivelsen av alt det jordiske Paradiset skal ta bort: tårer. Død. Sorg. Skrik. Smerte.[5]

Openberringa ønskjer å opne oss. Ho vil forandre måten vi ser verda på – denne verda, ikkje ei som skal koma. Ho vil hjelpe oss til å sjå alt på nytt. Kanskje har vi sett det før, men ikkje slik det verkeleg er. Vi har trudd at vi kjende nyansane i verda. Likevel har vi sett alt som gjennom uklårt vatn.

Boka får oss til å sjå dei djupare strukturane i vårt eige samfunn med eit kritisk blikk. Ho opnar hjarta våre så vi får medkjensle med menneska som bur her. Ho opnar tankane våre så vi byrjar å tenkje om verda slik som Gud gjer det. Og ho opnar vårt indre for Guds granskande blikk. Så vi ser at ho handlar om oss og vårt eige liv.




	Ei bok om oss

	Johannes helsar dei sju forsamlingane i Asia: Nåde vere med dykk og fred frå han som er og som var og som kjem, og frå dei sju åndene som står framfor trona hans, og frå Jesus Kristus, det truverdige vitnet, den førstefødde av dei døde og herren over kongane på jorda.




	
	Openberringa 1,4–5






Openberringa vart til i vår eiga historie. Det hende på ein bestemd stad, i ei bestemd tid. Dei sju byane som boka er skriven til, fanst på verkeleg. Eit sendebod til hest kunne dra innom alle i løpet av nokre dagar. Boka er stila til desse sendeboda. Dei blir kalla for sendebod – på gresk angeloi. Vi ser dei for oss der dei set seg på hesteryggen, med boka i ei veske over skuldra. Vi høyrer lyden av hovane mot steinlagde romerske vegar.

For det er Romarriket som er ramma rundt Openberringa. Det er her dei fyrste lesarane av Openberringa bur. Nokre av dei bur i Efesos. Byen vender mot vest, og om kvelden ser ein sola gå ned over Egearhavet. Menneska i byen er ikkje så forskjellige frå oss. Dei òg er redde for framtida. For Efesos er staden for ei langsam naturkatastrofe: Dei ser at hamna blir stadig meir fylt opp av mudder. Skipa må ankre opp lenger og lenger ute. Fisket blir stadig dårlegare.

I byen er det ei ung kristen kyrkje. Dei ser at folk i byen blir stadig meir fiendtleg innstilte mot dei som trur på Jesus. Dette veit vi frå andre bøker i Det nye testamentet.[6] Men også romerske kjelder skildrar korleis det var å vera kristen i Romarriket rundt år 100 e.Kr: Dei som nektar å ofre røykjelse og vin framfor biletet av keisaren, skal straffast, skriv dei.[7] Slik er livet for dei kristne i Romarriket. Til desse menneska vil Openberringa gje trøyst og styrke.

Johannes som skriv boka, er eit menneske som oss. Han kjem oss så underleg nær. Han kallar seg bror vår (Op 1,9) – ein som står på like fot med oss. Han får visjonar og innsikter som han ikkje hadde venta å få. Og han er usikker på korleis han skal tolke dei. Difor tek han posisjonen til formidlaren. Han er ingen allvitande forteljar. Han snublar rundt i eit ukjent landskap som han prøver å skildre så godt han kan.

Johannes hadde makter som truga han. På hans si tid var det keisar Domitian som styrte (81–96 e.Kr.). Det var han som forviste Johannes til øya Patmos. Den amerikanske forfattaren Rachel Held Evans skriv i boka Inspirert at udyra i Openberringa stod for heilt verkelege makter for dei som las boka hans:

For menneskene som leste disse tekstene, var de akkurat like virkelige som soldatene som marsjerte oppover gatene deres, de kongelige dekretene som truet både hjem og levebrød, og den knugende frykten som sivet inn i hver urolig drøm, hver tur til markedet, hver dempet samtale om hva de skulle gjøre hvis keiseren krevde at de skulle tilbe ham eller dø.[8]

Vi har våre eigne makter som trugar med å sluke oss. Problemet vårt er at dei er så vanskelege å identifisere. For dei tek stadig nye former. Dei blir til stadig nye udyr, med forskjellige hovud, kroner og horn. Og dei skifter så fort. Difor er utfordringa med vår tids udyr: Vi kjenner dei ikkje alltid att på horna.

Patriark Filaret i Den ukrainsk-ortodokse kyrkja vart ein gong spurd av ein ung mann som sat ved bordet hans: «Du som har levd så lenge, under både kommunismen og materialismen, kven av dei var verst?» Den gamle mannen svara: «Kommunismen er ein sterk fiende, som går beint imot deg. Men materialismen er verre, for han vil eta deg opp innanfrå, utan at du merkar det.»

Hadde vi spurt dei kristne i Sovjetunionen på 1970-talet kven som var dyret, ville vi fått «kommunismen» til svar. Hadde vi spurt dei kristne i Kina på 1960-talet, ville dei ha svara «kulturrevolusjonen». Spør vi ein kristen på Ninive-sletta i Irak, vil han eller ho seia: «Det er IS som er dyret.» Og spør vi folket i Ukraina i dag – kva vil dei seia?

Openberringa utspelar seg aldri berre i fortida. Ho utspelar seg nå. Vi ser drag frå Openberringa i hendingar som skjer i vår eiga samtid. Slik minner boka oss om ein spegel som nokon held opp framfor andletet vårt. Ein spegel som avslører oss og samtida vår. Ja, boka er ein hall full av speglar. I kapittel etter kapittel ser teksta attende på oss og viser oss stadig nye bilete av oss sjølve.

Boka får visse trekk i samtida til å tre tydeleg fram. Det er ikkje ein fjern visjon av framtida ho viser oss. Det er ein samtidsvisjon. Ho retter eit granskande blikk mot oss og vår eiga samtid. Og ho spør: Kvifor lever vi slik som vi gjer?



 

Ei oversikt over Openberringa

Mange synest det er vanskeleg å få oversikt over Openberringa. Her er ei lita oversikt:

 

Kapittel 1 

Jesus viser seg for Johannes. Johannes får beskjed om å skrive sju brev og sende til sju kyrkjer i Vesleasia.

Kapittel 2 og 3 

I breva fortel Jesus kva for styrker og utfordringar kyrkjene har. Så seier han kva dei skal gjera.

Kapittel 4 

Johannes får sjå Guds trone i himmelen. Og han ser at det sit ein på trona.

Kapittel 5 

Eit lam som er slakta, kjem fram for trona. Lammet får ei bok som er forsegla med sju segl.

Kapittel 6 

Lammet opnar dei seks fyrste segla. Tre skremmande ryttarar viser seg, men òg ein fjerde ryttar på ein kvit hest.

Kapittel 7 

Johannes ser 144 000 menneske frå Israelsfolket, og deretter ein stor flokk av menneske frå alle folkeslag.

Kapittel 8–9 

Seks englar blæs i basunar, og skremmande endringar viser seg på ein tredjedel av jorda.

Kapittel 10 

Ein engel står fram på jorda og på havet. Han gjev Johannes ei lita bok som han må eta.

Kapittel 11

Ein sjuande engel blæs i basun. Lovsongen tek til i himmelen, fordi Gud har gripe makta på jorda.

Kapittel 12

 Ei kvinne føder eit barn som blir teke opp til Gud, og kvinna må flykte ut i øydemarka.

Kapittel 13 

Vi høyrer om den vonde draken, og om dei to dyra som gjer hans gjerningar på jorda.

Kapittel 14 

Johannes ser på nytt dei 144 000, og får høyre at innhaustinga av jorda skal starte.

Kapittel 15 og 16 

Sju englar tømmer sju skåler ut over jorda, og det skjer altomfattande endringar i naturen.

Kapittel 17 og 18 

Den store byen Babylon kollapsar. Det får konsekvensar for alle, frå kongar til vanlege folk.

Kapittel 19

 Ryttaren på den kvite hesten stig fram. Det er den sigrande Kristus som rir fram på jorda.

Kapittel 20 

Djevelen blir bunden. Dei døde blir levande att, og Gud dømmer vondskapen på jorda.

Kapittel 21

Johannes ser ein ny himmel og ei ny jord, og byen Jerusalem, der Gud sjølv er nær.

Kapittel 22

Vegen til livstreet blir opna, og boka sluttar med at Jesus seier: «Eg kjem snart.»

